
Visoki  predstavnik  preduzima
mjere u Kantonu 10
Visoki predstavnik, Wolfgang Petritsch, je odlučan da osigura
implementaciju  Daytonskog  mirovnog  sporazuma  na  čitavom
području Bosne i Hercegovine.

Rezultati implementacije u Kantonu 10 su izuzetno loši. Ni
sudstvo ni policija ne funkcionišu efikasno. Važni zakoni, kao
što su imovinski zakoni, jedva da se implementiraju. Postoji
praksa diskriminacije protiv pripadnika manjina. Situacija u
mnogim  općinama,  posebno  u  Drvaru,  Glamoču  i  Grahovu  je
zabrinjavajuća. Manjine, ali i ostali građani, se suočavaju sa
velikim  poteškoćama  prilikom  nastojanja  da  dobiju  osnovne
usluge. Odluke Ustavnog suda Federacije se ne poštuju.

Kao rezultat ovoga, građani Kantona 10, koji je u ekonomskom
pogledu jedno od najsiromašnijih područja u Federaciji, su u
izuzetno nepovoljnoj poziciji.

U cilju poboljšanja situacije u Kantonu 10, Visoki predstavnik
je danas preduzeo prvi korak  smijenivši sa funkcije ministra
pravde Stipu Babića, te u pismenoj formi zatražio od ministra
unutrašnjih  poslova,  Ante  Barišića,  poštivanje  odredbi
Daytonskog mirovnog sporazuma.

Vladavina  zakona  i  nepristrasno  sudstvo  su  ključni  za
implementaciju Daytonskog mirovnog sporazuma. Gospodin Babić
je  odgovoran  za  stalno  prisutnu  neefikasnost  Ministarstva
pravde Kantona 10, posebno za loš rad javnih tužilaca kako na
općinskom tako i na kantonalnom nivou.

U nedavnom “Tematskom izvještaju broj 2” Programa Ujedinjenih
nacija  za  procjenu  sudskog  sistema  (JSAP)  naglašava  se
konzistentno neprimjenjivanje osnovnih pravosudnih principa u
sistemu krivičnog sudstva kako u slučajevima općeg kriminala
tako i u slučajevima koji se odnose na pripadnike manjina.

Čini se da su neki počinioci i ozloglašeni osumnjičeni imuni
na  krivično  gonjenje,  dok  se  protiv  manjina  vrši
diskriminacija u velikom obimu i u sudskoj i u policijskoj
praksi. Najupečatljiviji primjer ovakve situacije je odsustvo
ozbiljne istrage o ubistvu bračnog para srpske nacionalnosti i
drugim  nasilnim  incidentima  koji  su  se  desili  u  Drvaru  u
aprilu 1998. godine.

Visoki predstavnik smatra ministra Babića direktno odgovornim
za ove propuste, koji  predstavljaju nepoštivanje Daytonskog
mirovnog sporazuma. Koristeći ovlasti koje su mu date Aneksom
10 Daytonskog mirovnog sporazuma i članom XI Zaključaka sa
konferencije Vijeća za implementaciju mira održane u Bonnu u
decembru  1997.,  on  je  stoga  smijenio  ministra  Babića  sa
njegove funkcije, što stupa na snagu odmah.

Kako  bi  se  unaprijedio  rad  policije  u  Kantonu  10,  Visoki
predstavnik je uputio pismo ministru unutrašnjih poslova, Anti
Barišiću, u kome ga je podsjetio na obaveze koje on ima u
skladu sa Daytonskim mirovnim sporazumom. Te obaveze uključuju
uspostavljanje zajedničke policije, pružanje podrške procesu
povratka,  te  provođenje  brze  i  djelotvorne  istrage  o
slučajevima  kriminala  i  nasilja.

Visoki  predstavnik  pozdravlja  sporazum  o  zapošljavanju
policajaca iz reda manjinskih naroda, koji je ministar Barišić
nedavno zaključio sa Misijom Ujedinjenih nacija u Bosni i
Hercegovini (UNMBIH). Visoki predstavnik očekuje da će svi
rokovi biti ispoštovani i da će novi pripadnici policije proći
obuku na Federalnoj policijskoj akademiji u Sarajevu.

Također, Visoki predstavnik očekuje od ministra Barišića puno
poštivanje Odluke o neuvredljivim obilježjima za policiju i
druge dužnosnike, te poštivanje i zaštitu manjina. U vezi s
tim, on smatra da je prijetnja ministra Barišića o tome kako
će “deportovati” povratnike, koju je on uputio ljetos, krajnje
neodgovorna.



Visoki predstavnik će pomno pratiti dalji razvoj situacije u
Kantonu  10,  te  poduzeti  dodatne  mjere  ukoliko  to  bude
neophodno.

Visoki predstavnik će također pratiti i situaciju u Drvaru. On
poziva općinske vlasti da što prije provedu arbitražnu odluku
i riješe probleme u vezi sa Prvom brigadom Vojske Federacije u
Drvaru. Također podsjeća organe vlasti da u Drvaru ima puno
drugih  problema:  Ured  za  stambena  pitanja  još  uvijek  ne
funkcionira  na  zadovoljavajući  način;  prava  na  vlasništvo
pojedinaca  se  ne  poštuju;  Odluka  o  ličnim  kartama  nije
efikasno provedena; plate općinskih dužnosnika iz reda srpskog
naroda još uvijek se ne isplaćuju iz općinskog budžeta; te ne
postoji transparentnost u financijskom poslovanju općine.

Visoki predstavnik očekuje da će ovi ozbiljni propusti biti
riješeni sa hitnošću koju oni nedvojbeno zaslužuju.


